
Ni taqß bßen u Luß itzii

1  1 Ineß in Luß apóstol tetz u 
Jesucristo. As tuk untzßibßa 

bßen umaßl u ußuj sete, ex uvaß kat 
tilul ex tu u tenam uvaß atikkat 
ex, as paxin kuxh veßt etibß tulaj 
unqßa tenameß tu u Ponto, tu u 
Galacia, tu u Capadocia, tu u 
Asia, tukß tu u Bitinia.
2 As txaael veßt ex taßn u Tiixheß 
echeß uvaß kßujlu kan taßn Aak 
bßaxa tiß uvaß la ok ex jikla 
aamail taßn u Tiixhla Espíritu, 
as tiß uvaß la enima u Jesucristo, 
as tiß uvaß la sotz veßt epaav taßn 
vikajal Aakeß uvaß kat el sqiß 
vatz u kuruseß. As aß u Tiixheß la 
bßanon uvaß la naß vibßaßnileß setiß 
tiß uvaß achaßv etatineß sevatzaj.

Ni toksa u Luß iqßii u Tiixheß
3 Qoksataj iqßii u Tiixheß, 

viBßaal u Kubßaal Jesucristo, tan 
nim chiteß vibßaßnil Aakeß tiß 
itxumat kuvatz. As kat taqß u 
Tiixheß kutiichajil skßatz tul kat 
tulsa Aak taama u Jesucristo. As 
at kutxßebßoßm tiß u kutiichajileß 
uvaß ni taqß Aak sqe.
4 As kat taqß Aak kutiichajil 
skßatz, aqßal uvaß la kukßul u 

kuvaatzileß uvaß yeßl iyaßtebßal 
tan aßeß yeß la yani; mitaßn la 
qßeei. As aßeß u nimla bßaßnileß 
uvaß kolel veßt kan sqiß setukß tu 
almikaß.
5 As tiß uvaß kßujleßl kukßußl tiß 
u Tiixheß, as niloch veßt oß Aak 
setukß vatz u vaßlexheß taßn 
viyakßil Aakeß. As techal la ilej u 
qßiieß uvaß la itzojpisa Aak jankßal 
uvaß alel kan sqiß taßn Aak.

6 As netxuqßtxuneß tiß u nimla 
bßaßnileß uvaß netxßebßeß, kßuxh 
antel kuxh epalebßet unqßa 
kßaxkßoeß cheel vatz u txßavaßeß.
7 As aß itxaßk unqßa kßaxkßoeß uveß 
nepalebße tiß tootzileß uvaß kam 
bßanel taßn u kßujlebßal ekßußleß, 
tan aßeß nim talcheß tiß u ooroßeß. 
Tan kßuxh txaael veßt u ooroßeß 
taßn xamal, as la chit pali. Pet 
ech koj u kßujlebßal ekßußleß tan 
tul maßt epalebßet u kßaxkßoeß, as 
la ootzil veßteß uvaß kßujleßl chit 
ekßußl tiß u Jesucristoeß. As tul 
la ul Aak unpajte, as mamaßla 
bßaßnil la ibßan Aak sete tan Aakeß 
la oksan veßt eqßii.
8 As kßuxh yeßl u Jesús netileß, 
as xoßn Aak sete. As kßujleßl 
ekßußl tiß Aak. As vaßl chit 
etxuqßtxun veßt tiß Aak. As yeß 

la olebß ex tiß talax isuuchil u 
achvebßalla chiibßichileß uvaß at 
tu vetaanxelaleß,
9 tan nekßul veßt u bßaßnileß 
uvaß kßujleßl ekßußl stiß. As 
aßeß u qßalpichileß uvaß tetz 
vetaanxelaleß.

10 As tul nik tal unqßa qßajsan 
tetz viyol u Tiixheß isuuchil 
vibßaßnil Aakeß sqiß, as kat ichuk 
chajaak txumbßal tiß tootzit 
isuuchil u yoleß tiß u qßalpichileß 
vatz u paaveß.
11 As tul yeßxnik ul u Cristo, as 
aß u Tiixhla Espíritu uvaß atik 
kßatz unqßa qßajsan tetz viyol u 
Tiixheß nik aqßon itxumbßal tiß 
talat isuuchil tiß uvaß la ipalebße 
u Cristo u kßaxkßoeß as tiß uvaß la 
oksal iqßii Aak tul umaßt ipalebßet 
Aak u kßaxkßoeß. As nik ichuk 
chajaak txumbßal tiß tootzitaß uvaß 
jatu la ibßaneß as kam la uchi tu 
u qßiieß uvaß la uli.
12 As alpu veßt te chajaak uvaß 
yeßlik tetz chajaak tiß tootzit 
isuuchil u yoleß. Pet qetzeß uvaß la 
qootzi isuuchil u yoleß uvaß kat 
tal kan chajaak, tan umaßl kuxh 
u yoleß uveß nik tal kan chajaak 
tukß unqßa yoleß uvaß ni tal unqßa 
alol tetz viyol u Tiixheß sexoßl 
cheel taßn u Tiixhla Espíritu uvaß 
kat ichaj tzan Aak tu almikaß. 
As aßeß u bßaßnla yoleß tiß u 
qßalpichileß uvaß nisaß unqßa ángel 
tilataß.

Niyolon u Luß 
tiß u jikla txumbßal

13 Estißeß la val sete, atoj 
enachbßal as atoj etxumbßal aqßal 
uvaß yeß la ebßan u vaßlexheß. As 
ayaßloj chit ekßußl la etxßebß u 

nimla bßaßnileß uvaß eqßomal taßn 
u Jesucristo tul la ul veßt Aak 
unpajte.
14 As ex veßt meßal ikßaol u 
Tiixheß. Estißeß uvaß yeß la ebßan 
veßt unqßa tachaßv vechißoleß echeß 
uvaß nik ebßan sbßaxa, tul yeßxnik 
etootzi u Tiixheß.
15 Pet ech vetxumbßaleß la ebßaneß 
echeß vitxumbßal u Tiixheß uvaß 
kat molon ex. As kam uvaß la 
ebßaneß, as jik chit etxumbßal la 
ebßan stukß,
16 tan ech ni tal viyol u Tiixh ileß 
uvaß tzßibßamal kan:

Jikoj chit etxumbßal la 
ebßaneß, tan echeß in,

tan jik chit untxumbßal, 
tißk Aak.

17 As u Tiixheß uvaß: «Kubßaal,» 
chßex ste, as eela ivatz unqßa 
uxhchileß skajayil nibßan Aak tiß 
ibßanat Aak isuuchil tiß uvaß kam 
nibßan unqßa uxhchileß sijununila. 
Estißeß ekßuchtaj tukß vetxumbßaleß 
uvaß nexoßva Aak tul uvaß at veßt 
ex vatz u txßavaßeß,
18 tan ootzimal setaßn uvaß kat 
teesa veßt ex Aak kßatz unqßa 
txumbßaleß uvaß nik ebßan bßaxa 
uvaß kat echus kßatz unqßa qßesla 
ebßaaleß. As jit tukß nimla puaj 
echeß u ooroßeß moj unqßa puajeß 
uvaß la pal iyakßil, kat teesakat ex 
Aak vatz unqßa txumbßaleß uvaß 
nik ebßaneß.
19 Pet kat teesa ex u Tiixheß vatz 
unqßa txumbßaleß taßn vikajal u 
Cristo uvaß nim talcheß uvaß kat 
el sqiß vatz u kuruseß, tan ech 
tatin u Cristo vatz u Tiixheß echeß 
umaj tal kaneeroß uvaß yeßxhkam 
yannal ste, tul nik toksal vatz 
Tiixheß tiß ijajax kuybßal te Aak.

20 As tul yeßxnik chee u vatz 
txßavaßeß, as kat ikßujbßaß veßt kan 
u Tiixheß u Cristo tiß kulochpeß. 
As kat ul ikßuch veßt tibß Aak 
sukuxoßl tu vimoxtebßal unqßa 
qßiieß uvaß at oß stuul cheel.
21 As ibßaßnil kuxh u Cristo, as 
nenima u Tiixheß uvaß kat ulsan 
taama u Cristo. As kat toksa veßt 
u Tiixheß iqßii u Cristo tu almikaß. 
As ech kat ibßan u Tiixheß, aqßal 
uvaß la ekßujbßaß ekßußl tiß Aak. As 
la etxßebß ekßulat u nimla bßaßnileß 
uvaß alel kan setiß taßn Aak.

22 As josqßimal veßt 
vetaanxelaleß tiß enimat u jikla 
yoleß tiß u Tiixheß. As nexoßni veßt 
etibß sevatzaj. As la val sete uvaß 
ayaßloj chit ekßußl tiß exoßnit etibß 
sevatzaj,
23 tan at veßt etiichajil kßatz Aak. 
As jit iyol umaj vatz txßavaßilla 
aama kat aqßon vetiichajileß. Pet 
aß viyol u Tiixheß uvaß tiß chit 
ibßeneß uvaß yeß la sotzi, kat aqßon 
etiichajil.
24 As ech ni tal viyol u Tiixh ileß:

Ech unqßa uxhchileß skajayil 
echeß unqßa kßuacheß.

As kßuxh chßißumal chit tilon 
veßt u uxhchileß cheel,

as ech kuxh tatineß echeß 
ixußm unqßa kßuacheß,

tan la tzaj u kßuacheß.
As la tooqß veßt vixußmeß.

 25 Pet ech koj viyol u Kubßaal 
Jesúseß, tan aßeß yeß la pali, 
tißk u yoleß.

As aß viyol u Tiixheß u bßaßnla 
yoleß uvaß kat alpu isuuchil sete.

2  1 Estißeß ni val sete, eteesataj 
etibß kßatz unqßa vaßlexheß 

uveß nibßan unqßa uxhchileß 
svatzaj. As yeß la emaxtibße 

umaj uxhchil. As jit ex kaßvatz 
la ebßaneß. As yeß la ichßoßnsa tibß 
etaama. As mitaßn la icheesa tibß 
yol setißaj.
2 As ech etachvat viyol u 
Tiixheß echeß ijajat umaj tal neß 
ichßuß uvaß aßn itzßebßnale, aqßal 
uvaß la etootzi viyol u Tiixheß 
tiß enimataß. As la chee veßt 
etxumbßal tiß unqßa nimla bßaßnileß 
uvaß alel kan setiß taßn u Tiixheß,
3 tan ootzimal itxumbßal u 
Kubßaal Jesúseß setaßn uvaß bßaßn 
itxumbßal Aak nibßan sete.

Nim talcheß u Jesucristo 
xoßl vitenam

4 As kßuxh aß u Cristo aqßol 
tetz kutiichajil kßatz u Tiixheß, 
as ech tatin u Cristo vatz unqßa 
tenameß echeß umaj kßubß uvaß 
kat sutil el taßn u lakol kabßaleß, 
tan yeßl itxaßk svatz. Pet vatz 
u Tiixheß as ech tatin u Cristo 
echeß umaj kßubß uvaß txaael taßn 
umaj uxhchil, tan nim ijaßmil. As 
jankßal ex uvaß nimamal u Cristo 
setaßn,
5 as at etiichajil kßatz u Tiixheß. 
As ex veßt tetz Aak taßn u 
Tiixhla Espíritu uvaß at veßt ok 
tu vetaanxelaleß, tan kat toksa 
veßt ex Aak sitenam, ex uvaß ech 
etatineß echeß umaj kabßal vatz 
Aak, aqßal uvaß la chiibß veßt u 
Tiixheß tiß unqßa veeß nebßaneß, 
tan jik chit nenach veßt Tiixh tiß 
unqßa tenameß tukß vibßaßnil u 
Jesucristo.
6 Tan ech ni tal umaßl u yol ileß 
uvaß tzßibßamal kan:

«La unkßujbßaß kan umaßl u 
kßubß tu u tenameß uvaß 
Sion.

As u kßubßeß uvaß oksamal 
iqßii svaßn, as aßeß uvaß ni 
yakßinsan u tenameß.

As ech tatin u kßubßeß sunvatz 
echeß umaj kßubß uvaß 
txaael veßteß, tan nim 
ijaßmil.

As abßil uvaß la ikßujbßaß ikßußl 
stiß, as yeß la eesal iqßii u 
uxhchileß,» tißk u Tiixheß.

7 As ech u Jesús sevatz, ex uvaß 
kßujleßl ekßußl tiß Aak, echeß umaj 
bßaßnla kßubß uvaß nim ijaßmil.

Pet ech koj vatz unqßa 
tenameß uvaß yeß nisaß 
ikßujbßaßt ikßußl tiß Aak,

tan ech tatin Aakeß svatz 
echeß umaj kßubß uvaß la 
ixval taßn unqßa lakol 
kabßaleß.

As tul aß u kßubßeß uvaß xeßabß 
tetz u kabßaleß.

8 As ech tatin u Jesúseß vatz 
unqßa tenameß uveß yeß ni niman 
Aak echeß

umaj kßubß uvaß la itxßet unqßa 
tenameß toj stiß.

As la jojtxßu veßt staßn.
As yeß nikßujbßaß unqßa tenameß 
ikßußl tiß u Tiixheß, tan tiß uvaß 
yeß nisaß inimat viyol Aakeß. As 
kßujlu veßt kan stiß uvaß ech la 
ibßaneß.

Niyolon u Luß 
tiß vitenam u Tiixh

9 Pet ech koj ex, tan txaael veßt 
ex taßn u Tiixheß tiß etok sitenam 
Aak as tiß etok nachol Tiixhil tiß 
unqßa tenameß, tan ex veßt tetz 
Aak. As kat itxaa ex Aak tiß uvaß 
la bßen etal isuuchil viyol Aakeß 
tulaj unqßa tenameß tiß vinimla 
bßaßnil Aakeß, tan kat teqßo el 

tzan Aak vetaanxelaleß tu u qßej 
toktoeß. As kat toksa veßt ex Aak 
sitenamil uvaß atkat u txijun tetz 
vetaanxelaleß uvaß achaßv chittuß.
10 As jitik ex itenam u Tiixheß 
bßaxa. Pet ech koj cheel, tan ex 
veßt itenam Aak. As bßaxa yeßxnik 
pal ex stuul uvaß nitxum Aak 
evatz. Pet ech koj cheel, tan 
ootzimal veßt setaßn uvaß nitxum 
Aakeß evatz.

Niyolon u Luß 
tiß uvaß kam itxumbßal 

vitenam u Tiixh la ibßaneß
11 Vitzßin vatzik ex uvaß xoßn 

ex sve, as ex uvaß tilumal el ex 
tu vetenameß, as bßiil kuxh la 
pal ebßan vatz u txßavaßeß. Estißeß 
nunbßeya sete tiß uvaß la eyaßsa 
ebßanat u tachaßv vechißoleß uvaß 
nepaavin staßn, tan aß unqßa 
tachaßv vechißoleß niyaa tibß tukß 
u bßaßnla txumbßaleß uvaß at tu 
vetaanxelaleß.
12 As aß unqßa jikla txumbßaleß 
la ekßuch xoßl unqßa tenameß 
uvaß yeß ni niman u Tiixheß. As 
kßuxh kam kuxh umaj vaßlexh la 
cheesal setiß, as la ekßucheß uvaß 
jik veßt etxumbßal nebßaneß. As 
la toksa veßt unqßa tenameß iqßii 
u Tiixheß tu u qßiieß tiß u tulebßal 
u Jesús unpajte, tan la til unqßa 
tenameß u bßaßneß uvaß nebßaneß.

13 As tiß uvaß nimamal u 
Kubßaal Jesúseß setaßn, as estißeß 
la enima unqßa uxhchileß uvaß 
at tijleßm, echeß u ijlenaaleß uvaß 
ibßooqßol u tenameß,
14 tukß unqßa bßanol ivatz u 
ijlenaaleß, tan at veßt tijleßm taßn 
u ijlenaaleß tiß taqßat kßaxkßo tiß 
unqßa uxhchileß uvaß ni bßanon 

u vaßlexheß as tukß tiß toksal 
iqßii unqßa uxhchileß uvaß bßaßn 
nibßaneß.
15 As aß nisaß u Tiixheß setiß uvaß 
aß u bßaßneß la ebßaneß, aqßal uvaß 
yeß la chee iyol unqßa uxhchileß 
setiß uvaß aß kuxh u onkonileß 
nibßaneß, tan yeß ninima u Tiixheß.
16 As kßuxh qßalpumal veßt ex 
taßn u Jesucristo, as echinißk 
etal jeß ileß sete: «La uchi uvaß la 
kubßan u vaßlexheß, tan qßalpumal 
veßt oß,» chajinißk ex la etaleß. 
Pet aß u bßaßneß la ebßaneß, tan 
nimamal veßt u Tiixheß setaßn.
17 As eqeetaj etibß sevatzaj tukß 
unqßa uxhchileß skajayil. Exoßnitaj 
unqßa qitzßin qatzikeß uvaß ni 
niman u Tiixheß. As exoßvataj u 
Tiixheß. As enimataj u ijlenaaleß.

18 As jankßal ex uvaß atoßk ex 
skßamil xeß umaj bßaal aqßon, as 
kßuxh bßaßn itxumbßal as kßuxh yeß 
bßaßn itxumbßal, as la enima kam 
uvaß la tal sete.
19 Asoj nepalebße kßaxkßo kßuxh 
yeßl umaj vaßlexh kat ebßana, 
as ateß vibßaßnil u Tiixheß setiß, 
tan nekuy unqßa kßaxkßoeß uvaß 
nepalebße tiß uvaß nimamal veßt u 
Tiixheß setaßn.
20 Pet asoj la qßospu veßt ex tiß u 
vaßlexheß uveß kat ebßana, as yeßl 
eqßii la oksali, tan aß u vaßlexheß 
nebßaneß. Pet asoj nekuy unqßa 
kßaxkßoeß uvaß nepalebße as tul aß 
u bßaßneß nebßaneß, as ateß vibßaßnil 
u Tiixheß setiß,
21 tan kat imolo ex Aak tiß 
uvaß la ebßan u bßaßneß kßuxh la 
epalebße u kßaxkßoeß stiß. As echat 
la ebßaneß echeß uvaß kat ikßuch 
kan u Jesucristo, tan kat ipalebße 
Aak u kßaxkßoeß sqiß.

 22 As yeßlik ipaav Aak.
As mitaßn umaj chuli yol kat 

el chßußl titziß Aak.
23 As tul kat yoqßpu veßt Aak, as 
yeßl ichßexel kat tal Aak. As tul 
kat ipalebße Aak u kßaxkßoeß, as 
yeß kat tal Aak ibßanax ichßexel 
te unqßa uxhchileß. Pet aal kat 
ikßujbßaß Aak ikßußl tiß u Tiixheß 
uvaß jik chit tuk bßanon isuuchil 
unqßa tenameß uvaß kat bßanon u 
vaßlexheß te u Jesucristo.
24 As tul kat kßaxbßisal vichißol 
u Jesucristo vatz u kuruseß, as 
kat teqßo veßt Aak u kupaaveß 
stiß, as ech veßt oßeß echeß kamnaj 
la ibßan vatz u paaveß. As isleßl 
veßt oß tiß kubßanat u jikeß. As 
kat kßaxbßisal vichißol Aakeß sqiß 
setukß, aqßal uvaß bßaßn veßt qatin 
vatz u Tiixheß la ibßaneß,
25 tan echik veßt qatineß setukß 
echeß umaj kaneeroß uvaß 
tzßejxinalike. Pet ech koj cheel, 
tan kat qßaaviy veßt ok oß kßatz u 
Jesucristo uvaß ech tatineß echeß 
umaj xeen txoo tan ni til Aak 
kusuuchil.

Niyolon u Luß tiß uvaß kam 
inimat tibß u ixoj tukß itzumel

3  1 As echat la ebßaneß, ex 
ixqela, tan la enima 

vetzumeleß. Asoj ech la ebßaneß, 
ex uvaß yeß nimamal viyol u 
Tiixheß taßn vetzumeleß, as kamal 
ati uvaß la toksa tibß tiß viyol u 
Tiixheß,
2 tan la tileß uvaß bßaßn 
vetxumbßaleß nebßaneß.
3 As yeß la ejeßsa etibß tiß ebßanat 
tuch u xißl evißeß as tiß etoksat 
unqßa vejbßaleß setiß echeß unqßa 
ooroßeß uvaß nilitzßloßlaneß, as tukß 

unqßa oksaßmeß uvaß jeßnal chit 
ijaßmil.
4 Pet aß ivaatzil u vejiibßeß u jikla 
txumbßaleß uvaß la ebßaneß, tan 
aßeß yeß la pali. As bßaßnla aama 
ex la ibßaneß tukß vetxumbßaleß, 
tan aßeß uvaß bßaßn te u Tiixheß.
5 As ech itxumbßal unqßa ixojeß 
uvaß nik ibßan naßytzan uvaß 
itenam Tiixh, tan nik ikßujbßaß 
chaßma ikßußl tiß u Tiixheß tul uvaß 
nik inima chaßma vitzumeleß.
6 As ech kat ibßan u Sara, tan 
kat inima u Sara vitzumeleß uvaß 
Abraham. As ech kat tal ileß: 
«Unbßaal,» tißk u Sara tal te u 
Abraham. As ech exeß echeß tal 
u Sara asoj aß u bßaßneß la ebßaneß. 
As yeß la xoßv ex, kßuxh kam 
kuxh la epalebße.

7 As echat la ebßaneß, ex uvaß ex 
tzumela, tan atoj etxumbßal tiß 
etatin tukß vetixqeleß tiß exoßnitaß. 
As la etoksa iqßii vetixqeleß, tan 
ech tatin chaßmaeß echeß umaj 
bßaßnla picheel uvaß yeß tii ipaxeß. 
As antu chaßmaeß la etzin u 
nimla bßaßnileß setukß uvaß aqßel 
veßt sete. As aßeß vetiichajileß 
kßatz u Kubßaal Tiixheß. Asoj 
bßaßn etatin tukß vetixqeleß, as 
yeßxhkam la majon evatz tiß 
enachat Tiixh.

Jik itxumbßal u niman tetz 
u Jesús la ibßaneß

8 As la val sete uvaß unvatzuloj 
chit etxumbßal sevatzaj. As la 
itxum tibß evatz sevatzaj. As 
xoßnoj chit etibß sevatzaj. As 
ekuytaj tibß epaav sevatzaj. As yeß 
la etoksa jeß eqßii vatz vemooleß.
9 As yeßl ichßexel u vaßlexheß la 
ebßan te unqßa uxhchileß uvaß 

ni bßanon u vaßlexheß sete, as 
mitaßn te unqßa uxhchileß uvaß la 
yoqßon ex. Pet bßaßn eyolon stiß la 
ibßaneß, tan tiß uvaß la taqß Aak u 
nimla bßaßnileß sete, as estißeß kat 
imolokat ex Aak.
10 Tan ech ni tal umaßl u yol ileß 
uvaß tzßibßamal kan:

Abßil uvaß nisaß uvaß chßißumal 
tatin vatz u txßavaßeß la 
ibßaneß,

as la iyaßsa talat u vaßlexhla 
yoleß. Pet jik chit la yoloni.

 11 Jetzqßu el eebß kßatz u 
vaßlexheß. As bßan u bßaßneß.

As kaßbßaßno chit ex sevatzaj.
As yeß la iyaßsa ibßanat u 

bßaßneß.
 12 Tan nichiibß u Kubßaal Jesúseß 

tiß tilat unqßa uxhchileß uvaß 
jik chit nibßaneß.

As ni tabßi Aak viyoleß tul 
nijaj bßaßnil te Aak.

Pet ech koj unqßa bßanol 
vaßlexheß,

tan ni tixva Aak, tißk u yoleß.
13 As yeßxhebßil la xeßt setiß tiß 

ibßanat umaj vaßlexh sete, asoj 
ayaßl chit ekßußl nebßan u bßaßneß.
14 Pet asoj la epalebße u kßaxkßoeß, 
kßuxh aß u jikla txumbßaleß 
nebßaneß, as aß u Tiixheß la aqßon 
vibßaßnileß setiß. As yeß la xoßv ex 
taßn unqßa uxhchileß uvaß la xeßt 
setiß. As yeß la exaansa etaama 
staßn.
15 Pet tukß chit etaanxelal la 
etoksa iqßii u Kubßaal Jesúseß, tan 
Aakeß iBßaal unqßa veeß skajayil. 
As tul la chßotil veßt sete tiß uvaß 
kam stiß nekßujbßaßkat ekßußl tiß 
u Cristo, as atoj chit etxumbßal 
tiß etalat isuuchil uvaß kam stiß 
nekßujbßaßkat ekßußl tiß Aak. Pet 

yeß la etoksa jeß eqßii. As yeß la 
eteesa iqßii unqßa uxhchileß uveß 
la chßotin sete.
16 Pet jik chit etxumbßal la 
ebßaneß tiß etalat isuuchil u 
kßujlebßal ekßußleß, aqßal uvaß la 
kuxh chßixvu veßt unqßa uxhchileß 
uveß nixeßt setiß tul la til veßteß 
uvaß aß u bßaßneß nebßaneß tan 
nimamal veßt u Cristo setaßn.

17 Pet asoj Tiixh la saßon uvaß la 
epalebße unqßa kßaxkßoeß, as aal 
bßaßneß uvaß tiß ebßanat u bßaßneß la 
epalebßekat u kßaxkßoeß. As jit tiß 
umaj vaßlexh la epalebßekat.
18 Tan echeß kat ibßan u Cristo 
tan unpajul kuxh kat kam Aak 
tiß ichooat u kupaaveß. As kßuxh 
jikla aama chit Aak, as kat kam 
Aak sqiß, oß uvaß jit oß jikla aama 
as kat taqß Aak qokebßal kßatz 
u Tiixheß. As kat ipalebße Aak u 
kamchileß tukß vichißoleß. Pet kat 
tulsa u Tiixhla Espíritu taama 
Aak unpajte.
19 As kat bßex Aak taßn u Tiixhla 
Espíritu tiß talat isuuchil u yoleß 
te unqßa kamnajeß tu u atinbßaleß 
uvaß jupelkat unqßa kamnajeß.
20 As aß unqßa tenameß uvaß kat 
ipaasa tzii naßytzan tul uvaß 
nimik taama u Tiixheß nik ibßan 
stiß tul nik ibßan u Noé umaßl 
u barco. As kaßl kuxh unqßa 
uxhchileß kat ok tu u barcoeß. As 
aßeß vaaxil unqßa uxhchileß uvaß 
yeß kat kam taßn u mam jabßaleß.
21 As tul nu kukuß xeß u aßeß, as 
aß ivaatzileß uvaß kat ok vaaxil 
unqßa uxhchileß tu u barco tiß 
uvaß yeß la kam taßn u aßeß. As jit 
tiß itxßaap u tzßileß tiß u kuchißoleß 
nu kukußkat xeß u aßeß. Pet tiß 
uvaß nu kusaß uvaß la qootzi 

uvaß kat sotzyu veßt u kupaaveß 
taßn u Tiixheß. As josqßimal veßt 
u qaanxelaleß taßn Aak. As tiß 
uvaß kat ul taama u Jesucristo 
unpajte, as sotzsamal veßt 
kupaav.
22 As kat jeß veßt u Jesucristo 
tu almikaß. As echen veßt Aak 
tisebßal u Tiixheß. As at veßt 
tijleßm u Jesucristo tiß unqßa 
ángel, as tiß unqßa subßuleß, as 
tukß unjoltu unqßa uvaß at tijleßm.

Jik chit itxumbßal unqßa 
niman tetz u Jesús la ibßaneß

4  1 As la val sete, ech ekuyat u 
kßaxkßoeß la ebßaneß echeß kat 

ibßan u Cristo tul kat ipalebße Aak 
u kßaxkßoeß tukß vichißoleß. Tan 
abßil uvaß kat palebßen u kßaxkßoeß 
tukß vichißoleß, as yeß la ikßul veßt 
tibß itxumbßal tukß u paaveß.
2 As tul at vatz u txßavaßeß, as yeß 
la ibßan unqßa vaßlexheß uvaß ni 
tachva vichißoleß. Pet aß u bßaßneß 
la ibßaneß uvaß nisaß u Tiixheß.
3 As nimal qßii kat ibßana uvaß 
nik ebßan u vaßlexheß uvaß nichiibß 
unqßa tenameß stiß uvaß yeß ni 
niman Tiixh. As nik ebßan u 
tachaßv vechißoleß. As nik emol 
etibß tiß ebßanat unqßa nimla qßiieß 
as tiß eqßabßaneß. As nik epaasa 
ekßußl tiß ebßanat u vaßlexheß, tan 
aß veßteß ivaatzil etiixh sevatz. As 
tul aßeß uvaß txojonbßal chit vatz 
u Tiixheß.
4 As unqßa paasan tziieß uvaß 
nik emolo etibß stukß sbßaxa, as 
yeß nipal veßt stuul uvaß kam 
stiß yeß nemolokat veßt etibß stukß 
tiß epaasat ekßußl tiß ebßanat u 
vaßlexheß echeß uvaß nik ebßan 
bßaxa. As niyoqßon veßt setiß.

a 4.14 At kaßt unqßa ußujeß uvaß yeß nichee u yoleß stuul uvaß ech ni tal ileß: «As 
ootzimal sqaßn uvaß niyoqßon unqßa tenameß tiß u Cristo. Pet ech koj ex, tan netoksa 
iqßii Aak,» tißk u yoleß.

5 Pet techal la tal unqßa uxhchileß 
isuuchil te Aak kam uvaß kat 
ibßana, tan techal la ibßan Aak 
isuuchil unqßa tenameß skajayil, 
kßuxh isleßle as kßuxh kamnajle.
6 Estißeß uvaß kat alpu u bßaßnla 
yoleß te unqßa uxhchileß uvaß 
kamnajlej, tiß uvaß at itiichajil u 
taanxelaleß kßatz u Tiixheß. As 
kßuxh kat bßanax veßt isuuchil 
taßn unqßa uxhchileß.

7 As bßiit kuxh itzojpisal unqßa 
veeß skajayil uvaß alel kan taßn 
u Tiixheß. Estißeß la val sete, atoj 
chit enachbßal. As etoksataj chit 
etaama tiß enachat Tiixh.
8 As ayaßloj chit ekßußl la exoßni 
etibß sevatzaj. Tan asoj nexoßni 
etibß sevatzaj, as la ekuy tibß 
epaav sevatzaj.
9 As ayaßloj chit ekßußl la eloch 
etibß sevatzaj. As la etaqß ivatbßal 
unqßa qitzßin qatzikeß.
10 As la eloch etibß sevatzaj tukß 
vetijleßmeß uvaß aqßel sete taßn 
u Tiixheß. As jik chit etxumbßal 
la ebßan sevatzaj tukß vetijleßmeß 
uvaß aqßel sete, tan jalel tibß 
vetijleßmeß sejununilaj taßn Aak.
11 As abßiste ex uvaß at etijleßm tiß 
etalat viyol u Tiixheß, as jik chit 
la etal isuuchil u yoleß. As ex uvaß 
at etijleßm taßn Aak tiß elochat 
etibß tukß unqßa qitzßin qatzikeß, 
kßuxh kam kuxh lochbßalil la 
ebßan ste. As ebßantaj tukß u 
yakßileß uvaß aqßel sete taßn Aak, 
aqßal uvaß la oksal iqßii u Tiixheß 
tiß unqßa lochbßaleß uvaß nebßaneß 
taßn vibßaßnil u Jesucristo. As yeß 

la yaßsal toksal iqßii Aak. As yeßl 
iyaßtebßal u tijlenaalil Aakeß tiß 
chit ibßeneß. An chiteß.

U chiibßichileß 
tu unqßa iltzaßleß

12 Ex vitzßin vatzik uvaß xoßn 
ex sve, as yeß la sotz ekßußl tiß 
epalebßet unqßa kßaxkßoeß, tan 
ech chit la ibßaneß tiß eyakßinsaleß 
echeß tok umaj chßichß tu xamal 
tiß teesal u vaßlexheß stiß.
13 Pet aal la chiibß ex tul la 
epalebße unqßa kßaxkßoeß kßuxh 
aß u bßaßneß nebßaneß, as eela 
kuxh stukß uvaß ech epalebßet u 
kßaxkßoeß echeß uveß kat ipalebße 
u Cristoeß. As la chiibß ex tu u 
nimla chiibßichileß tul uvaß la 
oksal veßt iqßii Aak.
14 Asoj la yoqßpu veßt ex tiß uvaß ex 
niman tetz u Cristo, as achvebßal 
chit ex, tan at veßt u Tiixhla 
Espíritu setiß tukß vinimla bßaßnileß. 
As ootzimal sqaßn uvaß niyoqßon 
unqßa tenameß tiß u Cristo. Pet ech 
koj ex, tan netoksa iqßii Aak. a
15 Estißeß yeß la uchi uvaß tiß 
eyatzßat umaj uxhchil la 
epalebßekat unqßa kßaxkßoeß. As 
mitaßn tiß umaj elaqß; as mitaßn 
tiß etoksat etibß xoßl umaj yol uvaß 
yeßl etokebßal stiß; as mitaßn tiß 
ebßanat umaßtoj vaßlexh.
16 Pet asoj tiß uvaß nimamal 
u Cristo setaßn la epalebßekat 
unqßa kßaxkßoeß, as yeß la chßixvu 
veßt ex. Pet aal la etoksa iqßii u 
Tiixheß tiß ekßuchataß uvaß ex veßt 
niman tetz u Cristo.

aa 5.2 At kaßt unqßa ußujeß uvaß yeß nichee u yoleß stuul uvaß ech ni tal ileß: «echeß uvaß 
nisaß Aak setiß,» tißk unqßa yoleß.

17 As ni val sete, uvaß yeß la 
sotz ekßußl tiß epalebßet unqßa 
kßaxkßoeß tiß eyakßinsaleß, tan kat 
ilejlu veßt u qßiieß uvaß la xeßt u 
Tiixheß tiß ibßanat kusuuchil, oß 
uvaß oß itenam Aak. Asoj ech la 
ibßan Aakeß sqe as tul oß itenam 
Aak, ¿as aß kol yeß la ibßan Aak 
qßa te unqßa uxhchileß uvaß yeß ni 
niman u bßaßnla yoleß uvaß ni tal 
Aak?
18 As ech ni tal umaßt u yol ileß 
uvaß tzßibßamal kan:

As yeß nitxßol veßt unqßa 
niman tetz u Tiixheß tel 
vatz u kßaxkßoeß tiß uvaß 
yeß la bßen tu u choobßal 
paaveß,

¿as aß kol yeß la ibßan qßa te 
unqßa bßanol vaßlexheß tukß 
unqßa paasan tziieß uvaß yeß 
ni niman Aak? tißk u yoleß.

19 Estißeß la val sete, ex uvaß ni 
palebßen unqßa kßaxkßoeß uvaß aß u 
Tiixheß ni saßon. As yeß la yaß ex 
tiß ebßanat u bßaßneß. As la etaqß ok 
vetiichajileß tiqßabß Aak tiß ibßanat 
Aak kam uvaß nisaß Aak setiß tan 
Aakeß cheesan qetz. As jik chit 
itxumbßal Aak tiß ibßanat u bßaßneß 
uvaß alel kan sqiß taßn Aak.

Nibßeya u Luß te unqßa 
iqßesal ilol itenam Tiixh

5  1 As la val umaßl u yol sete, 
vitzßin vatzik, ex uvaß ex 

iqßesal xoßl unqßa qitzßin qatzikeß. 
As echat in unpajte, tan in 
iqßesal xoßl unqßa qitzßin qatzikeß. 
As antu veßt ineß kat ilon unqßa 
kßaxkßoeß uvaß kat ipalebße u 

Cristo. As in umaßl u uxhchil uvaß 
kat ilon vilitzßkabßan u Jesús. As 
aßeß uveß tuk til unqßa tenameß 
skajayil.
2 As jik chit la etil isuuchil 
vitenam u Tiixheß, tan ech tatineß 
echeß joloj kaneeroß. As ayaßl 
chit ekßußl la ebßan u aqßoneß tiß 
elochataß, echeß uvaß nisaß Aak 
setiß. aa As jit yaßlumal ex stiß. As 
jit tiß etxßakat epuaj la aqßonvukat 
ex.
3 As epaasak etibß tukß vetijleßmeß 
xoßl unqßa qitzßin qatzikeß uvaß 
netil isuuchil. Pet la ekßuch unqßa 
bßaßnla txumbßaleß svatz.
4 As tul la ul veßt u Jesúseß 
unpajte, tan Aakeß u nimla xeen 
qetzeß, as la kukßul veßt u nimla 
txßajaßmeß setukß uvaß yeßxh jatu 
la pali, tan ech qatineß vatz Aak 
echeß xeen txoo.

5 As echat ex uvaß ex txul 
aama, as la val sete, enimataj 
unqßa eqßesaleß uvaß at tijleßm 
sexoßl. As la val sete, ex qitzßin 
qatzik sekajayil, enimataj chit 
etibß sevatzaj. As yeß la ejeßsa 
etibß,

tan yeß nisaß u Kubßaal Tiixheß 
uveß nibßan unqßa uxhchileß 
uveß nijeßsa tibß.

Pet at vibßaßnil Aakeß tiß unqßa 
uxhchileß uvaß yeß nijeßsa 
tibß.

6 As yeß la ejeßsa etibß vatz u 
Tiixheß. As enimataj kam uvaß 
nisaß Aak setiß uvaß la epalebße, 
tan at iyakßil Aak tiß elochpeß. As 
an kuxh Aakeß la oksan eqßii tul 
uvaß la ilej vatz Aak.

bß 5.11 At kaßt unqßa ußujeß uvaß yeß nichee u yoleß stuul uvaß ech ni tal ileß: «taßn Aakeß 
la oksal iqßii,» tißke.
ch 5.14 Aß isuuchil u yoleß tu yolbßal griego: Tul la etiixhi etibß, as la itzßubß tibß txala 
etziß sevatzaj.

7 As jankßal unqßa uvaß nepalebße 
uvaß ni xaansan etaama, as 
etoksataj tiqßabß Aak, tan ni tok 
Aak ilil setiß.

8 As atoj enachbßal. As la chit 
etil etibß, tan nichuk u txßißlanajeß 
txumbßal setiß tiß teesat etiichajil 
kßatz u Tiixheß echeß nibßan 
umaj bßalam tul nivulun txoo tiß 
iyatzßat umaßtoj txoo tiß ichißataß.
9 As emajtaj ivatz u txßißlanajeß 
tul nichuk txumbßal tiß imaxtibßet 
ex. As yeß la kaßkabßin etaama tiß 
u kßujlebßal ekßußleß tiß u Tiixheß. 
As atoj sekßußl uvaß nipalebße 
unjoltu unqßa qitzßin qatzikeß 
unqßa kßaxkßoeß vatz u txßavaßeß 
echeß uvaß nepalebße.
10 As tul maßt epalebßet unqßa 
kßaxkßoeß tu unqßa qßiieß, as la 
iloch veßt ex u Tiixheß. As u 
Jesucristoeß la bßanon uvaß yeß 
la kaßkabßin veßt etaama. As la 
iyakßinsa veßt Aak vetaanxelaleß. 
As tii veßt etatin kßatz Aak la 
ibßaneß. As estißeß kat imolokat 
ex Aak, tiß uvaß at veßt etokebßal 
kßatz Aak tul la ok veßt Aak tu u 
tijleßmeß tiß tilat isuuchil unqßa 
tenameß tiß chit ibßeneß.

11 As taßn u Tiixheß la oksal iqßii, 
tan Aakeß bß Bßooqßol tiß unqßa veeß 
skajayil tiß chit ibßeneß. An chiteß.

Nitzojpu veßt u Luß tiß iyoloneß
12 As ibßaßnil kuxh u qitzßin 

qatzikeß u Silvano uvaß kßujlebßal 
chit kßußl, as nuntzßibßa bßen 
kaßl unqßa yoleß sete tu u ußujeß 
tiß unyakßinsat etaama as tiß 
valat sete tiß unqßa kßaxkßoeß 
uvaß nepalebße. As aßeß vibßaßnil 
u Tiixheß uvaß at setiß, asoj tiß 
ebßanat u bßaßneß nepalebßekat 
unqßa kßaxkßoeß tiß uvaß nimamal 
u Jesucristo setaßn.

13 As jankßal unqßa qitzßin 
qatzikeß uvaß echen tzitzaß tu 
Babilonia uvaß txaael taßn u 
Tiixheß echeß uvaß kat ibßan Aak 
sete, as ni taqß bßen chajaak itzii 
sete. As u Marcos uvaß echeß 
umaj unkßaol, as ni taqß bßen itzii 
sete unpajte.
14 As ayaßl chit ekßußl la etiixhi 
etibß tiß ekßuchataß uvaß xoßn chit 
etibß sevatzaj. ch

As bßaßnoj etatin sevatzaj 
sekajayil, jankßal ex uvaß atoßk ex 
kßatz u Jesucristo. An chiteß. 

